
BANKLARDA DEPOZIT 
OPERATSIYALARINI HISOBINI 
YURITISH TARTIBI

Mirzayeva Xilola Jaloliddin qizi
O‘zbekiston Respublikasi Bank-moliya akademiyasi
Magistratura tinglovchisi

Annotatsiya: Mazkur maqolada tijorat banklari faoliyatining muhim ustuvor yo‘nalishlaridan biri kapitallashuv darajasini 
oshirish hisoblanib, o‘z likvidliligini yanada mustahkamlash hamda barqarorligini kuchaytirishdan iboratdir.
Kalit so‘zlar: tijorat banklari, likvidlilik, resurs bazasi depozitlar, jamg‘arma omonatlari, depozit siyosati.
Abstract: In this article, one of the important priorities of commercial banks’ activities is to increase the level of capitaliza-
tion, further strengthen their liquidity and strengthen their stability.
Key words: commercial banks, liquidity, resource base deposits, savings deposits, deposit policy.
Аннотация: В данной статье одним из важных приоритетов деятельности коммерческих банков является повы-
шение уровня капитализации, дальнейшее укрепление их ликвидности и укрепление устойчивости.
Ключевые слова: коммерческие банки, ликвидность, ресурсная база депозитов, сберегательные депозиты, депо-
зитная политика.

D O L Z A R B L I G I
Iqtisodiyotni modernizasiyalashtirish sharoitida mamlakatimiz iqtisodiyotining rivojlanishi va samarali amal 

qilishi xalq xo‘jaligi tarmoqlaridan biri hisoblanadigan bank tizimi bilan bevosita bog‘liqdir. Bank tizimi bugungi 
kunda xo‘jalik yurituvchi subyektlarni moliyalashtirishning eng ishonchli moliyaviy institutlaridan hisoblanadi. 
Tijorat banklarining bozor infratuzilmasidagi yuksak mavqeyini ta’minlash uning funksiyalarini to‘laqonli tarzda 
bajarilishi orqali amalga oshiriladi. 

Bu esa, o‘z navbatida, banklarning moliyaviy barqarorligini ta’minlashni taqozo qiladi. Tijorat banklarining 
moliyaviy barqarorligini ta’minlashning birlamchi zaruriy sharti bo‘lib, kapital yetarliligini ta’minlash orqali bank 
o‘z aktivlarining barqaror daromadlilik darajasiga erishishadi.

Iqtisodiyotni rivojlantirishda puxta va barqaror bank-moliya tizimi ulkan ahamiyatga ega. Biz aholi va tad-
birkorlik subyektlarining bank tizimiga ishonchini kuchaytirmasdan turib, “yashirin iqtisodiyot”dan to‘liq xalos 
bo‘la olmaymiz. Bank tizimi faoliyatini rivojlantirish bo‘yicha belgilangan vazifalarni amalga oshirishda banklar 
bilan tadbirkorlik subyektlari o‘rtasida samarali va o‘zaro manfaatli hamkorlik munosabatlarini ta’minlash masa- 
lalariga asosiy e’tiborni qaratish zarur.

Tijorat banklari depozit jalb qilish asosida resurs bazasini mustahkamlash uchun moliyaviy resurslarni 
shakllantirish, ularni samarali boshqarish, bank xizmatlari hajmi va sifatini oshirish kabi muammolarning 
bugungi talab darajasida o‘z yechimini topmaganligi, ularni nazariy va uslubiy asoslarini har tomonlama tadqiq 
qilishni dolzarb qilib qo‘ymoqda.

A D A B I Y O T L A R  T A H L I L I
Tijorat banklarining resurs bazasini shakllantirish nafaqat yangi mijozlarni jalb etish, balki resurslar man-

balari tuzilmasini doimiy ravishda o‘zgartirib turishni ham o‘z ichiga olgan holda, bank aktivlari va passivlaridan 
oqilona foydalanishning tarkibiy qismi hisoblanadi. Bank passivlaridan samarali foydalanish depozit siyosati-
ning oqilona yuritilishidan iborat bo‘ladi(Lavrushin O. I. 2009). Shu sababli ham, tijorat banklari resurslarining 
tarkibini tadqiq qilishdan oldin bank resurslarining iqtisodiy mohiyatini nazariy jihatdan har tomonlama chuqur 
o‘rganish maqsadga muvofiq bo‘ladi.

Tijorat banklarida resurslarni shakllantirish va ulardan samarali foydalanishning nazariy, uslubiy va amaliy 
jihatlari xorijlik iqtisodchi olimlar G. L. Avagyan, D. K. Van Xorn, O. I. Lavrushin, J. Sinki, D. M. Noton va boshqa 
qator olimlarning ilmiy ishlarida o‘z ifodasini topgan.

Shuningdek, tijorat banklari passivlarini shakllantirish va boshqarish bilan bog‘liq ayrim masalalar o‘zbekis-
tonlik iqtisodchi olimlar Sh. Z. Abdullayeva, N. X. Jumayev, F. N. Karimov, Yo. A. Maxmudaliyeva, F. I. Mirzayev, 
O. K. Iminov, A. A. Ismailov, U. A. Tuxtaboyev, O. B. Sattorov, B. T. Berdiyarov, F. J. Nasriddinov va bosh-
qalarning ilmiy asarlarida aks etgan.

Tijorat banklari resurslarining shakllanishi jihatidan tasniflanishi bank mutaxassislari va iqtisodchi olimlar 
tomonidan turlicha o‘rganiladi. Bu boradagi o‘tkazilgan ilmiy tadqiqotlardan asosiy uch guruhga bo‘lib o‘rganish 
mumkin.

Birinchi guruh olimlari – “bank resurslarini shakllanishi jihatidan ikkiga bo‘lib o‘rgangan, ya’ni bank resurs-
lari bankning o‘z mablag‘lari va jalb qilingan mablag‘lardan iborat” deb ta’kidlovchi olimlardir. Bu guruhga Ros-
siya olimlaridan – Bukato V. I. va Lvov Yu. I. larni va boshqa olimlarni kiritish mumkin. Lavrushin O. I. “tijorat 
bank resurslari shakllanishi jihatidan, o‘z resurslari va jalb qilingan mablag‘larga bo‘linadi”, – deb aytib o‘tgan 
( Lavrushin O. I. 2008). Maslenchenkov Yu. S. kitobida: “bank resurslarini o‘z va jalb qilingan mablag‘lardan 
tashkil topadi”, – deb o‘rganadi (Maslenchenkov Yu. S 1996). Bularning ishlaridan ko‘rishimiz mumkinki, bu 
iqtisodchi olimlar resurslarning tarkibiy shakllanishiga ko‘p e’tibor berib, bank resurslarini faqat ikki guruhga 
bo‘lib o‘rganganlar.

O ‘ T K A Z I L G A N  T A D Q I Q O T  M E T A D A L O G I YA S I
O‘zbekiston Respublikasi Prezidentining 2020-yil 12-maydagi PF-5992-sonli “2020-2025-yillarga mo‘ljal-

langan O‘zbekiston Respublikasining bank tizimini isloh qilish strategiyasi to‘g‘risida”gi Farmonida moliyaviy 
xizmatlar ommabopligini oshirish uchun birinchi navbatda, yuridik va jismoniy shaxslarning milliy valyutadagi 
depozitlarini yanada oshirish, shuningdek, banklarning xalqaro kapital bozorlariga chiqishi hisobiga bank 
tizimiga qo‘shimcha resurslarni jalb qilish chora-tadbirlarni amalga oshirish nazarda tutilgan. Shundan kelib 
chiqqan holda tahlilimiz bank tizimining yalpi ishlab chiqarishdagi o‘rni bilan boshlamoqdamiz.

1-rasm: Bank tizimida depozitlarning tutgan o‘rni (mlrd. so‘mda)(manba:Markaziy bank. 2023)

Har bir davlat bank tizimida yuridik va jismoniy shaxslar depozitlari muhim ahamiyat kasb etadi, shu jum-
ladan, O‘zbekiston bank tizimida ham. Xususan, mamlakatimiz bank tizimida umumiy depozitlar hajmi 2017-yil 
1-yanvar holatiga 37,2 trln.so‘mni tashkil etgan bo‘lsa, 2023-yitl 1-yanvar holatiga bu ko‘rsatkich 216,7 trln.
so‘mni tashkil qilgan. Statistikaga e’tibor qaratgan holda aytishimiz mumkinki, oxirgi olti yilda bank tizimida 
majburiyatlar oshishi depozitlar oshishidan ildamlab ketgan. Xususan, bank tizimi majburiyatlari oxirgi olti yilda 
535,4 foizga oshgan bo‘lsa, bank tizimi depozitlari 482,9 foizga oshgan. 

Tijorat banklarida umumiy majburiyatlarning depozitlari o‘sishidan tezroq kuzatilgan holat asosan davlat 
ulushi mavjud banklarda bo‘lgan. Ushbu banklarga davlatning maqsadli jamg‘armalaridan katta miqdorda moli-
yaviy resurslar qo‘yilmoqda. Buni quyidagi rasm ma’lumotlaridan ko‘rishimiz mumkin.

Davlat ulushi mavjud banklarda doim jismoniy va yuridik shaxslar depozitlari katta rol o‘ynamagan. Bu, 
ayniqsa, O‘zbekiston bank tizimiga xosdir. Chunki xukumat o‘ziga qarashli tijorat banklarini doim arzon va 
barqaror moliyaviy resurslar bilan qo‘llab-quvvatlab keladi. Bu bir tomondan davlat ulushi mavjud banklar moli-
yaviy barqarorligini ta’minlash maqsad qilingan bo‘lsa, ikkinchi tomondan aynan ushbu tijorat banklari orqali 
davlat o‘zining ijtimoiy maqsadlarini amalga oshiradi.

2-rasm: Davlat ulushi mavjud tijorat banklarida depozitlarning tutgan o‘rni (mlrd. so‘mda) (manba: Markaziy 
bank. 2023)

Tahlil natijalaridan ko‘rishimiz mumkinki, davlat ulushi mavjud banklar majburiyatlari 2017-yil 1-yanvar 
holatiga 58,4 trln.so‘mni tashkil etgan bo‘lsa, 2023-yil 1-yanvar holatiga kelib 373,2 trln.so‘mni tashkil etgan 
holda, ko‘rilayotgan davrda o‘rtacha 6,5-martaga oshgan. Davlat ulushi mavjud banklar depozitlari hajmiga 
nazar solsak, unda 2017-yil 1-yanvar holatiga 24,8 trln.so‘mni tashkil etgan bo‘lsa, 2023-yil 1-yanvar holatiga 
kelib 135,5 trln.so‘mni tashkil etgan holda, ko‘rilayotgan davrda o‘rtacha 5,5 martaga oshgan.

Bu bilan ko‘shrishimiz mumkinki, davlat ulushi mavjud tijorat banklarida depozitlar o‘sishi umumiy majburi-
yatlar o‘sishidan past bo‘lgan. Bu holat ushbu banklarda depozitlarning majburiyatlardagi salmog‘ida ham o‘z 
aksini topmoqda. Xususan, davlat ulushi mavjud banklarda umumiy depozitlarning jami majburiyatlardagi ulushi 
2017-yil 1-yanvar holatiga 42,5 foizni tashkil etgan bo‘lsa, 2023-yil 1-yanvar holatiga esa sezilarli pasaygan 
holda 36,3 foizni tashkil qilgan. Bu bilan aytishimiz mumkinki, davlat ulushi mavjud tijorat banklarida moliyaviy 
resurslarning katta qismi boshqa manbalardan jalb qilinmoqda.

Davlat ulushi mavjud bo‘lmagan tijorat banklarida bu nisbat ko‘rilgan tijorat banklar holatidan ancha farq 
qiladi. Davlat ulushi mavjud bo‘lmagan tijorat banklarida jismoniy va yuridik shaxslar depozitlari muhim moli-
yaviy resurs manbayi bo‘lib xizmat qiladi.

3-rasm: Davlat ulushi mavjud bo‘lmagan tijorat banklarida depozitlarning tutgan o‘rni (mlrd. so‘mda) 
(manba: Markaziy bank. 2023)

Statistik ma’lumotlardan ko‘rishimiz mumkinki, davlat ulushi mavjud bo‘lmagan tijorat banklari umumiy 
majburiyatlari 2017-yil 1-yanvar holatiga 16,7 trln.so‘mni tashkil etgan bo‘lsa, 2023-yil 1-yanvar holatiga kelib 
103,9 trln.so‘mni tashkil etgan holda, ko‘rilayotgan davrda o‘rtacha 6,2-martaga oshgan.

Davlat ulushi mavjud bo‘lmagan tijorat banklari depozitlari hajmiga nazar solsak, unda 2017-yil 1-yanvar 
holatiga 12,4 trln.so‘mni tashkil etgan bo‘lsa, 2023-yil 1-yanvar holatiga kelib 81,2 trln.so‘mni tashkil etgan 
holda, ko‘rilayotgan davrda o‘rtacha 6,6 martaga oshgan.

Bu bilan ko‘rishimiz mumkinki, davlat ulushi mavjud bo‘lmagan tijorat banklarida depozitlar o‘sishi umumiy 
majburiyatlar o‘sishidan yuqori bo‘lgan. Bu holat ushbu banklarda depozitlarning majburiyatlardagi salmog‘ida 
ham o‘z aksini topmoqda. Xususan, davlat ulushi mavjud bo‘lmagan banklarda umumiy depozitlarning jami 
majburiyatlardagi ulushi 2017-yil 1-yanvar holatiga 74,1 foizni tashkil etgan bo‘lsa, 2023-yil 1-yanvar holatiga 
78,1 foizni tashkil qilgan. Bu bilan aytishimiz mumkinki, davlat ulushi mavjud banklaridan farqli ravishda davlat 
ulushi mavjud bo‘lmagan tijorat banklarida moliyaviy resurslarning katta qismi aynan jismoniy va yuridik shaxs- 
lar depozitlaridan tashkil topgan.

I L M I Y  YA N G I L I G I
Aksiyadorlik tijorat banklari resurs bazasini mustahkamlash va uni boshqarishni takomillashtirishga oid 

tadqiqot natijalari, banklarning resurslarni jalb etish bilan bog‘liq faoliyatini samarali boshqarishni ta’minlash, 
barqarorlashtirish, ularning raqobat ustunliklarini oshirish va bank xizmatlari ko‘rsatish sifatini yaxshilashga 
xizmat qilishi mumkin.

X U L O S A  V A  N A T I J A D A R
Aktivlarga joylashtira olish imkoniyatiga qarab resurslarni jalb qilish lozim. Bu taklifni berishdan asosiy 

maqsad shuki, ayrim banklar resurslarni ko‘p miqdorda va yuqori foiz stavkada jalb qilishi natijasida resurslarni 
aktivlarga joylashtirib ulgurmaydilar. Buning natijasida bank ancha zarar ko‘rish ehtimolidan xoli bo‘maydi. 
Tijorat banklarining moliyaviy resurslarini muddatlari bo‘yicha diversifikasiya qilish orkali boshqarish. Ya’ni 
tijorat banklari uzlarining moliyaviy resurslarni boshqarish jarayonida resurslarni daromad keltiruvchi aktivlarga 
jalb kilingan muddatlarini e’tiborga olgan holda joylashtirilsa maqsadga muvofiq bo‘ladi. Chunki, resurslarni 
boshqarishda bu omilga e’tibor qaratilishi bankning o‘z majburiyatlarini o‘z vaktida bajarishga imkon beradi.

Bank kapitalini oshirib borish, uning miqdori qancha katta bo‘lsa, bank omonatchilari, kreditorlari va mijoz- 
larining bankka bo‘lgan ishonchlari shuncha yuqori bo‘ladi, chunki kapital hajmi bankning mustahkamligini 
ifodalaydigan belgilardan biridir. Tijorat banklari resurslari bank boshqaruvida muhim ahamiyat kasb etib, 
ularning zarurligi – bank amalga oshirayotgan aktiv faoliyat hamda operatsiyalar miqdori bilan belgilanib, unda 
omonatchilar, kreditorlar va mijozlarining bankka bo‘lgan ishonchlari kapital hajmi va bankning mustahkamligini 
ifodalaydigan belgilardan biri ekanligi ilmiy asoslandi. Bank resurslaridan tijorat banklari ustav kapitali nisbatan 
yuqori barqarorlikka ega bo‘lib, banklar qiyin moliyaviy holatga tushganda undan asosiy himoya vositasi sifatida 
foydalanadilar. Uning ulushi barqaror miqdorini ta’minlashga erishish banklarning moliyaviy jihatdan baquvvat 
bo‘lishiga xizmat qiladi. 

T A V S I YA L A R
Zamonaviy sharoitlarda banklarning resurslarini shakllantirishning qator an’anaviy usullari eng samaralilari 

sifatida mavjud vaqtinchalik bo‘sh pul mablag‘larini jalb qilish; qimmatli qog‘ozlar emissiyasi hisobidan moli-
yaviy resurslarni shakllantirish; banklararo va Markaziy bankning kreditlarini jalb qilish; bankning kapital hajmini 
oshirish uchun mablag‘larni jalb etish yoki foydadan ajratmalar qilish hisoblanadi.

Bugungi kunda tijorat banklari amaliyotida dolzarbligicha qolayotgan mijozlarni jalb qilish orqali resurslar 
barqarorligiga erish muammosi banklarning raqobatdoshligini ta’minlovchi muhim omillardan biri sanaladi.

Foydalanilgan adabiyotlar ro‘yxati:
1.	 A. K. Ibragimov, Z. A. Umarov, K. R. Xotamov, N. Rizayev Tijorat banklarida moliyaviy hisobotlarning xalqaro standart- 

lari,/darslik. –T.: “Iqtisod-Moliya”, 2020-446 b.
2.	 Аакер Д., Кумар В. и др. Маркетинговие исследования: 7-э изд. / Под ред. Божук С.; Пер. с англ. – СПб.: Питер, 

2004. –С. 848
3.	 D. V. Reimova, Tijorat banklarida deposit operatsiyalarini rivojlantirish istiqbollari/ magistr akademik darajasini olish 

uchun yozilgan dissertatsiya-2018.
4.	 Drucker, P. F. 2007, Management: tasks, responsibilities, practices, Transaction Publishers, New Brunswick, N. J.; 

London.
5.	 PF-5992-sonli “2020-2025-yillarga mo‘ljallangan O‘zbekiston Respublikasining bank tizimini isloh qilish strategiyasi 

to‘g‘risida” – 2020.
6.	 J. E. Butayev, Tijorat banklari deposit bazasini mustahkamlash yo‘llari-Journal Of Marketing, Business And Manage-

ment(Jmbm) jurnaliga maqola/–2022.
7.	 O‘zbekiston Respublikasi Fuqarolik Kodeksi – 1995.
8.	 O‘zbekiston Respublikasi Prezidenti Shavkat Mirziyoyevning 2017-yil 22-dekabrdagi Oliy Majlisga Murojaatnomasi.
9.	 Nasriddinov F. N., Sulaymanov S. A. O‘zbekiston bank tizimining zamonaviy tendensiyalari va uni rivojlantirish imkoni-

yatlari.// “Iqtisodiyot va innovatsion texnologiyalar” ilmiy elektron jurnali. № 4, iyul-avgust, –2017-yil.
10.	 Markaziy bankning Bank hisob varaqlarini ochish, yuritish va yopish tartibi to‘g‘risidagi yo‘riqnoma (ro‘yxat raqami 

3420, 2023-yil 8-fevral) asosida amalga oshiriladi.



J u r n a l n i n g  i l m i y l i g i:
“Yashil iqtisodiyot va taraqqiyot” 

jurnali
O‘zbekiston Respublikasi

Oliy ta’lim, fan va innovatsiyalar 
vazirligi huzuridagi Oliy 
attestatsiya komissiyasi 

rayosatining
2023-yil 1-apreldagi 336/3-
sonli qarori bilan ro‘yxatdan 

o‘tkazilgan.

Manzilimiz: Toshkent shahar, Mirzo Ulug‘bek tumani 
Kumushkon ko‘chasi, 26-uy. 

Jurnal sayti: https://yashil-iqtisodiyot-taraqqiyot.uz

2023. № 11-12

Ingliz tili muharriri: Feruz Hakimov
Musahhih: Xondamir Ismoilov 
Sahifalovchi va dizayner: Iskandar Islomov

 © Materiallar ko‘chirib bosilganda “Yashil iqtisodiyot va taraqqiyot” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna bo‘lishingiz mumkin. Obuna bo‘lgach, 
@iqtisodiyot_77 telegram sahifamizga to‘lov haqidagi ma’lumotni skrinshot yoki foto shaklida 
jo‘natishingizni so‘raymiz. Shu asosda har oygi jurnal yangi sonini manzilingizga jo‘natamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
 El.Pochta: sq143235@gmail.com

Bot: @iqtisodiyot_77
Tel.: 93 718 40 07

“Yashil iqtisodiyot va taraqqiyot” jurnali 03.11.2022-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №046523. PNFL:  30407832680027


